
Mae Capel Hope-Siloh bellach ymysg y capeli hynny sy’n mynd ar Bererindod! Bu cryn edrych ymlaen at deithio i’r Gorllewin ar fore Sul braf o wanwyn ddiwedd mis Ebrill. Ond och! - storm o wynt a glaw trwm oedd yn cyd-deithio gyda’r llond bws ohonom y bore hwnnw.

Wedi gyrru trwy Sir Gâr draw i Hendy Gwyn ar Daf daethom i Gapel hynafol Bethel, Llanddewi Felffre ble bu’n gweinidog yn gwasanaethu fel rhan o’i ofalaeth am rai blynyddoedd. Cynhaliwyd Gwasanaeth yma, gyda nifer fawr o’n haelodau yn cymryd rhan yn unigol gyda’r emynau yn barod ar daflen y Bererindod. Cyfeiriwyd at enwogion y fro a Christnogion amlwg megis Hywel Dda, y Ficer Pritchard, Griffith Jones, Waldo a Rhys Nicholas Dysgon ni hefyd am y llinell Landsker, sef y rhaniad ieithyddol rhwng de a gogledd y sir. 

Ymlaen â ni wedyn i Gapel y Bedyddwyr, Ffynnon, a’r gweinidog, Y Parchedig Huw George yn disgwyl amdanom. Sylwyd yno bod enw ar gefn pob cadair, sef enwau’r aelodau sy’n mynychu’r oedfaon. Gwesty Nantyffin.oedd y lleoliad nesaf a phawb wedi mwynhau cinio blasus iawn ( a chyfle i longyfarch y pâr oedd yn dathlu eu priadas ruddem!). 

Gwelsom ychydig o’r haul yn y prynhawn wrth deithio drwy gymunedau megis Llanfallteg, Llanboidy a Llangynin, gyda’n gweinidog yn rhoi sylwebaeth ddiddorol ar y meicroffon o’i sedd flaen yn y bws, yn union fel arweinydd teithio profiadol! Roedd nifer wedi tynnu sylw at y ffaith ein bod yn gweld llawer mwy o uchder bws a hefyd i’r mwyafrif ohonom deithio drwy ardaloedd hardd o Sir Benfro a Sir Gâr oedd yn newydd i ni. Diolch i bawb a fu’n rhan o drefniadau’r dydd a’r farn gyffredin oedd bod rhaid trefnu pererindod eto’r flwyddyn nesaf!
	Gweinidog:     Y Parch. Llewelyn Picton Jones, BSc, MEd

                       50 Heol Glanffrwd, Pontarddulais, Abertawe, SA4 1QE

                       01792 882889       Lpicjones@aol.com                    


	Gair y Gweinidog 


Darn o’r Ysgrythur sydd yn gyfarwydd i ni gyd yw Ioan 14. Cysuro ei ddisgyblion trist y mae Iesu yn yr adnodau yma. ‘Roeddent yn drist am amrywiol resymau. Yr oedd ef yn mynd i’w gadael. Teimlent gywilydd am eu hunanoldeb a’u balchder. Yr oeddent yn ansicr a chymysglyd am fod un o’u mysg yn mynd i’w wadu. Yr oedd eu ffydd yn sigledig. 

Gall taith bywyd weithiau fod yn llawn gofid, a gall gofidiau a phroblemau ddod i ran pawb ohonom. Mae Iesu, serch hynny, yn siarad â ni heddiw, fel wrth ei ddisgyblion gynt: ‘Peidiwch â gadael i ddim gynhyrfu’ch calon. Credwch yn Nuw a chredwch ynof finnau.’ Yr unig feddyginiaeth ar gyfer y galon drallodus yw ffydd yn yr Arglwydd Iesu Grist. Pan fo’n meddwl yn canolbwyntio ar Dduw, bydd ein calon yn dawel a heddychlon. ‘Yr wyf yn cadw mewn heddwch perffaith y sawl sydd â’i feddylfryd arnat, am ei fod yn ymddiried ynot.’ (Eseia 26:3) 
	Cymorth Cristnogol


Yn ol ein harfer, clustnodwyd Sul cyntaf wythnos Cymorth Cristnogol ar gyfer oedfa arbennig i ddiolch am, ac i’n hatgoffa am waith pwysig y mudiad hwn. Trwy gymorth darlleniadau, caneuon a lluniau ar y sgrin, cafwyd oedfa arbennig arall gan griw oedolion ifainc y Capel. Mae’r criw niferus, talentog hwn bob amser yn barod i gymryd rhan mewn gwasanaethau a gwneud hynny mewn oedfaon sydd ychydig yn wahanol eu naws a’u trefn. Cyfeiriwyd yn arbennig at ardaloedd o Sierra Leon sy’n ffocws i Gymorth Cristnogol eleni. Diolch i Gwen am  gydlynu’r gwasanaeth.

Bu  aelodau o’r Capel yn cynorthwyo gyda’r paratoi ar gyfer y  Cinio Bara a Chaws a daeth nifer fawr i gefnogi’r Cinio a gynhaliwyd yn y Neuadd . Diolch  hefyd i’r rhai fu’n casglu ar y strydoedd.
	Trefn Gwasanaethau 

Faint o'r bobl yn y llun allwch chi eu henwi? Beth oedd yr achlysur? Atebion yn y rhifyn nesaf o Cwlwm.

[image: image1.png]



	Cronfa Organ 


Mae organ Hope-Siloh yn gwegian! Ers ei hadeiladu ym 1890, unwaith yn unig, ym 1955, y cafodd ei hatgyweirio. Caiff ei thiwnio ddwywaith y flwyddyn ac mae’n derbyn peth gwaith adfer bryd hynny, ond bellach, mae adrannau ohoni wedi pallu,  a’r perygl yw y bydd yn trigo’n llwyr yn ddi-rybudd! 

Mae’r diaconiaid wedi penderfynu sefydlu cronfa organ, ac eisoes mae elw perfformiad Côr Glandulais yn ystod y Pasg o Olivet to Calvary, sef £715, wedi ei neilltuo i’r gronfa newydd. Rydym yn ddiolchgar iawn i swyddogion ac arweinydd y Côr am eu haelioni. 

Mae trefniadau eisoes wedi’u cwblhau i aelodau a ffrindiau ymweld ag Eisteddfod Llangollen eleni. Bydd yr elw o’r daith yn mynd at Gronfa’r Organ 

Ar ben hyn, gobeithir llenwi bws ddydd Mercher, 4 Awst, i ymweld â’r Eisteddfod Genedlaethol yn y Fro. Rhowch eich enw i Gwen os hoffech chi neu ffrindiau ymuno â’r daith hon. 

	Cyfundeb Dwyrain Caerfyrddin a Brycheiniog - Adran y Chwiorydd 

Cynhaliwyd y cyfarfod blynyddol eleni yn Hope –Siloh o dan lywyddiaeth Mrs Rhinedd Rees, gyda thyrfa luosog yn bresennol. Dechreuwyd y gwasanaeth gyda chyfnod o addoliad a mawl o dan ofal rhai o aelodau ifanc Hope – Siloh a diolch i Gwen am drefnu.

Cyflwynodd pedair chwaer o eglwys Bethania’r Tymbl amlinelliad o ddigwyddiadau’r Wythnos Fawr. Diolchwyd i Marie Lynne am ei gwaith fel ysgrifennydd yn ystod y tair blynedd ddiwetha a chroesawyd Miss Anne Davies, eglwys Seion Drefach, fel yr ysgrifennydd newydd. 

Y siaradwr gwadd oedd Mr. Nigel Davies o Langynin, swyddog datblygu M.I.C., Menter Ieuenctid Gristnogol Sir Gaerfyrddin – www.micsirgar.org. Sefydlwyd M.I.C. yn ystod mis Medi 2009 i gydweithio yn gydenwadol gydag eglwysi Sir Gaerfyrddin ac mae nifer o eglwysi’r cyfundeb yn perthyn i’r fenter. Nod y fenter yw hyrwyddo gwaith a thystiolaeth yr efengyl ymhlith plant ac ieuenctid mewn ffyrdd cyfoes a pherthnasol. 

Trwy ddefnyddio pwyntpwer amlinellodd Nigel weithgareddau’r fenter sydd yn profi yn hynod o gyffrous a phoblogaidd. Yn ystod misoedd Hydref a Thachwedd mae yn ymweld ag eglwysi i arwain oedfaon teuluol ac i gyfarfod a phlant ac ieuenctid yn eu cynefin. Mae’r daith yn seiliedig ar “Stori’r Mis” sydd yn cael ei chyflwyno yn yr Ysgol Sul. Ym mis Tachwedd hefyd cynhelir yr oedfa “Joio gyda Iesu” pan caiff eglwysi’r fenter gyfle i ymuno mewn un oedfa fawr o ddathliad. Yn ystod y flwyddyn cynhelir llu o weithgareddau megis cystadleuaethau chwaraeon, cwis Beiblaidd, mabolgampau dan do, gwersylloedd undydd a Bwrlwm Bro yr Ysgolion Sul. 

Caiff ieuenctid gyfle hefyd i fynychu cyrsiau yng ngholeg y Bala a mwynhau cwrdd â chyfoedion o bob rhan o Gymru.Mae nifer o gapeli’r cyfundeb wedi elwa yn fawr wrth fod yn aelodau o M.I.C. ac mae’r plant a’r ieuenctid wrth eu bodd yn ymwneud â’r gwahanol weithgareddau sydd yn pwysleisio fod yr efengyl yn fyw ac yn gyfoes. 

	Newyddion


Cydymdeimlo
Trist yw cofnodi marwolaeth dau o’n haelodau yn ystod y misoedd diwethaf, sef Mrs Marion Williams, Fferm Llwynadam, a Mrs Barbara Edwards, Heol Harleyford, Yr Hendy. Hefyd mae Mrs Avril Williams wedi colli ei gŵr, Mr Barrie William ac mae Mrs Sarah Thomas wedi colli ei brawd yng nghyfraith, Mr David Williams o Gorseinon. Fel Eglwys cydymdeimlwn yn ddwys gyda’r teuluoedd hyn yn eu galar a’u hiraeth. 
Dymuniadau Gorau
Rydym yn falch i glywed fod dau o’n haelodau, sef Mrs Tegwen Herbert a Mrs Megan Thomas wedi dod adre ar ôl treulio cyfnod mewn ysbytai. Hefyd mae Mr Derek Card (gŵr Linda) wedi symud i Ysbyty Nedd ac Afan. Adferiad buan hefyd i Sophie Dark yn dilyn llawdriniaeth ar ol dychwelyd o gyfnod yn Lesotho. Anfonwn ein dymuniadau gorau a’n gweddïau atynt. Dymunwn yn dda hefyd i aelodau eraill sy’n dioddef o afiechyd, sy’n gaeth i’w cartrefi neu sy mewn cartrefi preswyl neu gartrefi nyrsio. 
Cyfarchion Penblwydd
Yn ystod y mis neu ddau diwethaf mae nifer o’n haelodau hynaf wedi dathlu eu penblwydd
· Mrs Nancy Davies yn 90

· Mrs Doreen Evans yn 95

· Mrs Nell Evans yn 93 
· Mrs Tegwen Herbert yn 94 
· Mrs Megan Thomas yn 95
· Mrs Nan Wardell yn 98 
· Mrs Dilys Cridland (cyn-aelod yn yr Hope) yn 100 mlwydd oed.

Danfonwn gyfarchion penblwydd iddynt a’n dymuniadau gorau i’r dyfodol. 
Llongyfarchiadau 

Llongyfarchiadau i Harri a Beti Williams wrth iddynt ddathlu eu Priodas Aur ac i Huw a Rhiannon Killa ar ddathlu eu priodas rhuddem. 

Llongyfarchiadau 
hefyd i Tomos 
Besley ar ennill y 
gystadleuaeth llefaru 
blwyddyn 3 a 4 yn 
yr Eisteddfod Sir.


Clwb Babanod
Mae’r clwb babanod yn mynd o nerth i nerth gyda rhyw 12 o fabanod yn cwrdd yn rheolaidd am 9:30 ar fore Mercher. Cafwyd trip diweddar i Funsters, a phawb yn joio mas draw! Diolch i Marie-Lynne, Gwen ac Ann am ddarparu te a thost ac am helpu i lanhau ar ddiwedd y clwb. Hoffech chi fod ar y rota i helpu? Cysylltwch a Luned neu Marie-Lynne.
Waliau Allanol y Festri Fawr

O’r diwedd, mae costau adfer y rendro ar walydd allanol y festri fawr wedi dod i law, ac mae’r diaconiaid wedi penderfynu gwneud cais arall i CADW am gymorth ariannol. Arhoswn am ymateb.

Ymweld â Chartrefi Preswyl 

Byddem yn falch iawn o gael mwy o aelodau i ymuno â ni wrth i ni ymweld â chartrefi preswyl a nyrsio lleol. Os hoffech ddod i’n cynorthwyo i gynnal oedfa fer cysylltwch â Marie Lynne neu Gwen. 
Arddangosfa’r Cylch Cwiltio

Ddiwedd mis Mai cynhaliodd Cylch Cwiltio Pontarddulais arddangosfa am dridiau yng nghapel Hope-Siloh. Roedd yn wledd i’r llygaid! Codwyd £2,700 yn y raffl tuag at Ganolfan Gancr De-orllewin Cymru, Ysbyty Singleton.
[image: image9.jpg]



	  Y Plant a’r Ieuenctid


Hwyl Gŵyl y Pasg
Arbrawf newydd yng nghalendar gweithgareddau MIC oedd cynnal Hwyl Gŵyl y Pasg yng Nghanolfan Awyr Agored Pentywyn. Daeth plant ynghyd o wahanol ardaloedd a chafodd Luccia a Sophia amser wrth eu bodd yn mwynhau’r gweithgareddau cyffrous a dysgu mwy am Iesu. 

Bwrlwm Bro yr Ysgolion Sul 
Yn ddiweddar aeth plant yr Ysgol Sul i’r Bwrlwm Bro a gynhaliwyd ym Methesda, Y Tymbl. Prif bwrpas yr achlysur oedd calonogi a sbarduno gwaith yr Ysgolion Sul trwy roi cyfle llawn hwyl i’r plant i ddysgu a chymdeithasu yng nghwmni ei gilydd. Trwy gyfrwng amrywiaeth o weithgareddau a gemau daeth hanes Naaman y Syriad yn fyw ym mrofiad y plant. Pan ddaeth yn amser i ymadael roedd yn amlwg wrth wynebau llawen y plant eu bod wedi mwynhau’r profiad o gael uno gyda’i gilydd mewn dathliad cyfoes o’r ffydd. 

Cystadlaethau Ysgolion Sul Undeb yr Annibynwyr 
Mae plant yr Ysgol Sul wedi bod yn brysur yn creu collage ar y testun Neges Dewi Sant a bydd yn cael ei arddangos yn Undeb Abergwaun. Diolch i Llinos am ei harweiniad. 

Mabolgampau MIC 

Unwaith eto eleni edrychwn ymlaen at gystadlu yn y mabolgampau dan do a drefnir gan MIC yng Nghanolfan Hamdden Rhydaman, Nos Wener Gorffennaf 6ed ac yng Nghanolfan Hamdden Caerfyrddin Nos Fercher Gorffennaf 11eg. 

Y Clwb Ieuenctid 
Mae’r clwb yn mynd o nerth i nerth o dan arweiniad Derek a Marie Lynne. Edrychwn ymlaen yn eiddgar yn awr i’r gwyliau mae Derek wedi trefnu i ni yng ngholeg y Bala yn ystod mis Gorffennaf. Oherwydd fod 16 ohonom yn mynd rydym yn ddiolchgar i Undeb yr Annibywyr a’r Cwrdd Chwarter am eu nawdd hael o £600.

Trip yr Ysgol Sul 
Cofiwch am y trip! Byddwn yn mynd i Ddinbych y Pysgod  Ddydd Sadwrn 14 o Orffennaf. Enwau i Huw neu Marie Lynne. 

